
					Prawfddarllenwyd y dudalen hon

Heddyw'n ei chylch hedd ni chaf,

Garw y swn! ah! gresynaf.



Ha! fradwyr anhyfrydol,

Trech yw Naf, O trowch yn ol!

Gorffwyswch, sefwch dros awr,

Er eich arfog roch erfawr—

Dofydd o'r nef a lefair,

Enciliwch oll, clywch ei air.



Geilw Rufeiniaid, gwroniaid gorenwog,

I wyneb gâlon, eon, bygylog;

Deuant, lladdant mal cewri llueddog,

Titus a'i ddirus fyddinoedd eurog,

Anorfod ddewrion arfog—llawn calon,

Gâlon terwynion, glewion, tariannog.



O dir ochain, edrychaf,

Neud lu a'r nen troi a wnaf;

Mewn cur rhyw gysur geisiaf

Diau mae'n chwith, dim ni chaf;

Rhyw gwynaw gan rai gweinion

Sy ar bob llaw, braw i'm bron.

I'r ddinas mae myrddiynau

Megis seirff am agoshau;

Gwelaf, debygaf o bell,

Ymwibiant ger fy mhabell;

A'u hedrychiad yn drachwyrn,

Dewrllu yn canu eu cyrn.

Wynebu a gwanu gwynt,

O'u blaen gyrru blin gorwynt,

Tincian eirf glân, dyrfawg lu,

Chwai bennwn yn chwibanu;

Rhedant, eu meirch ant mor chwyrn

Hwnt ergydiant trwy gedyrn;

		 Golygwyd y dudalen hon ddiwethaf ar 13 Mawrth 2022, am 14:13.
	Mae'r testun ar gael o dan Creative Commons Attribution-ShareAlike License; 

